
19

Lê appeña ch’a sentiva quella rea

E crûdele proposta a diventava

Pe ûn sdegno generoso rossa in cea,

E sûbito a-ô cacico a se vortava;

E coscì francamente con manea

Rispettosa, ma energica a trattava

Ne-a difeisa de quelli desgraziæ

A causa stessa de l’ûmanitæ


20

L’è sempre stæto ingiûsto a mæ giûdizio

O costûmme introdûto in questa tæra

D’asbriâ i nemixi a l’ûrtimo sûpplizio

Quando son vinti e prexonê de guæra;

Uso pe-ô quæ, pe ûn vegio pregiudizio,

L’öegio a-i reclammi da raxon se særa,

I quæ spesso se fan, benchè se vêu

Soffocâli, sentî ne-ô nostro chêu.

Ma me pâ cosa iniqua e indegna affæto

D’ommi potenti, generosi e forti

De massacrâ pe-i torti, che n’han fæto

(Che ciù che so, son di so cappi i torti),

Ommi, che l’ægua sâ quæxi ha desfeto.

E che i nostri han pe caxo mezi morti

Pescôu quæxi d’in bocca a-ô pesciocan,

E non vinti, o piggiæ co-i arme in man.


22

I dei, che poivan, no i han fæti moî,

E sæmo noi di dei meno clementi?

S’en stæti in parte lô so protettoî,

Perchè forse fra i atri ëan ciù innocenti,

Lascemoi vivi e liberi anche noî...

Con ciù onô nostro ne-i combattimenti

I castighiàn co-a morte, se son rei,

Sotto di nostri colpi i nostri dei.

